Nafarroako Parlamentuko Mahaiak, 2017ko ekainaren 19an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea José Javier Esparza Abaurrea jaunak aurkezturiko mozioa, zeinaren bidez Nafarroako Parlamentuak Nafarroako Ubidearen bigarren fasea eskatzen baitu, behar adinako emariarekin eta tamainarekin, eta lehenengo fasea eta horren handitzea garatu izan diren baldintza beretan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2017ko ekainaren 19an

Lehendakaria: Ainhoa Aznárez Igarza

MOZIOAREN TESTUA

Unión del Pueblo Navarro (UPN) talde parlamentarioko kide Javier Esparza Abaurrea jaunak, Legebiltzarreko Erregelamenduan ezarritakoaren babesean, Osoko Bilkurarako honako mozio hau aurkezten du, Mahaian eta Eledunen Batzarrean izapidetzeko:

Ebro ibaiaren eskuineko ibaiertzeko ureztatzaile-elkarteek –Nafarroako Ubidearen bigarren faseko etorkizuneko eremu ureztagarrian daude horiek denak– “Nafarroako Ubidearen aldeko manifestua” sinatu zuten 2016ko abenduaren 2an. Manifestu horretan baieztatzen da Nafarroako eremu horretarako eta horretatik urteetan erreibindikatu izan dena: Ubidea oraintxe bertako nahiz etorkizunerako premia bat da, eta ezin da ez zalantzan jarri ez atzeratu ere egin horren bultzada, eraikuntza eta abiaraztea.

Gure ustez, Nafarroako Erriberaren gaurko nahiz etorkizuneko ur-premiek nahitaezkoa egiten dute Nafarroako Ubidea Ablitaseraino heltzea. Ureztatzaile-elkarteen gobernu batzarren borondatea argia eta garbia da horri buruz, “Nafarroako Ubidearen aldeko manifestu” horretan jasota utzi zuten moduan.

Ikusten dugu nola, une honetan, Nafarroako Gobernua ureztatzaile-elkarteei proiektuan parte hartzea eskaintzen ari zaien, baina azken erabakia berari bakarrik dagokio. Nafarroako Gobernuaren ardura saihetsezina da azken bururaino ongi eramatea Nafarroaren parte baten garapenerako ezinbestekoa den obra hori, eta ez da onargarria ardura hori beste inoren bizkar uzten saiatzea.

Hori dela-eta, honako mozio hau aurkezten dugu:

1. Nafarroako Parlamentuak Nafarroako Ubidearen bigarren fasea eskatzen du, behar adinako emariarekin eta tamainarekin, eta lehenengo fasea eta horren handitzea garatu izan diren baldintza beretan.

2. Nafarroako Parlamentuak bere egiten eta babesten du Ebro ibaiaren eskuineko ibaiertzeko ureztatzaile-elkarteen jarrera, eta, halatan, Gobernuari eskatzen dio Nafarroako Ubidearen bigarren fasearen proiektua –guztira, 21.000 hektarea– osorik egitea.

3. Halaber eskatzen du erabaki hau Nafarroako Gobernuko Landa Garapeneko, Ingurumeneko eta Toki Administrazioko Departamentuari helaraztea, izan beharreko ondorioak izan ditzan.

Iruñean, 2017ko ekainaren 12an

Foru parlamentaria: José Javier Esparza

